
“Ёсць людзі, якія маюць як быццам не адно жыццё не адну біяграфію, — жыццё іх 

упрыгожвае многія тысячы жыццяў, біяграфій! Дзелячыся з мноствам людзей багаццем 

сваёй душы чалавек тады не бяднее, а наадварот — узбагачаецца сілай народа, яго 

ўдзячнасцю і любоўю. Такім чалавекам — сапраўдным сынам народа — мы называем і 

Кандрата Крапіву”. (Я. Брыль) 

 

“Крапіва, безумоўна, вялікі майстар байкі і камедыі, але ён і добры лірычны паэт, і 

цудоўны бытапісец. Дыяпазон яго творчасці вельмі шырокі, таму што пісьменнік шырока 

глядзіць на жыццё і глыбока пранікае ў яго тайнікі, ён бачыць у ім і гераічнае, і трагічнае, 

і смешнае”. (П. Глебка) 

Прадмова 
 

Кандрат Крапіва (1896—1991) — адзін з буйнейшых прадстаўнікоў беларускай 

літаратуры. Выдатны мастак слова, ён узбагаціў беларускую літаратуру шматлікімі 

творамі, разнастайнымі па жанру і тэматыцы, у якіх адлюстроўваў жыццё нашай краіны на 

розных этапах яе гісторыі. Асабліва вялікая заслуга яго ў развіцці сатырычных жанраў, у 

развіцці беларускай байкі і драматургіі. 

Байкі — вяршыня шматгранай паэтычнай творчасці Кандрата Крапівы. Мінуў не 

адзін дзесятак год з часу іх напісання, а яны і сёння захапляюць сваёй мудрасцю, 

прыгажосцю, свежасцю мастацкіх форм і мовай. У класічны фонд беларускай літаратуры 

ўвайшлі яго байкі: “Вол і авадзень”, “Варона-мітынгоўшчыца”, “Дыпламаваны баран”, 

“Сава, Асёл ды Сонца” і інш. Найбольш значнае месца ў творчасці пісьменніка займае 

драматургія. З яго п’есамі ў беларускую літаратуру ўвайшлі героіка і сатыра, лірыка і 

эпічны пафас, жанравае і стылёвае багацце. Яго п'есы вылучаюцца зместам, вастрынёй 

канфлiкту, мастацкай дасканаласцю. П’есы драматурга “Канец дружбы”, “Партызаны”, 

“Хто смяецца апошнiм”, “Проба агнём”, “Брама неўміручасці”, “На вастрыі” і інш. сталі 

класікай беларускай літаратуры, яны ставіліся не толькі ў Беларусі, але і на сцэнах 

Еўропы. 

Бібліяграфічны паказальнік “Творца ў часе і па-за часам: да 125-годдзя з дня 

нараджэння Кандрата Крапівы” знаёміць з творчай спадчынай драматурга, змяшчае кнігі і 

артыкулы аб жыцці і творчасці, якія знаходзяцца ў фондах дзяржаўнай установы 

“Цэнтралізаваная сістэма дзяржаўных публічных бібліятэк г. Мінска”. Матэрыялы ў 

паказальніку размешчаны: кнігі — у алфавіце твораў, артыкулы — у зваротна-

храналагічным парадку. Бібліяграфічны паказальнік будзе карысны шырокаму колу 

чытачоў. 

